
Да апошняга

Далёка – там, дзе быў і ёсць выток, -

Расце, шуміць багатае лістотай

Густое дрэва,

І на ім употай

Штодня жаўцее за лістом лісток.

На небе зоркі гаснуць пакрысе,

Займаецца празрыстае світанне.

Зарой ірдзеецца на ўсходзе ранне.

І што нам дзень чарговы прынясе?

Няведама, хаця саставіш план,

Якія здзейсняцца ў гэты дзень задумы?

Якой дарогай і куды памкнуцца думы?

На праўду натыкнешся ці падман?..

Пажоўкне, як лісток, і гэты дзень

І згубіцца у дзён мінулых моры,

Народжаны на шчасце і на гора,

Пакінуўшы адно уяўны цень.

“І дрэва, і лісточкі – Божы дар”, -

Даверліва, таемна шэпча вецце,

І дзень за днём адносіць часу вецер.

Губляе даты строгі каляндар…

А дрэва – там, дзе быў і ёсць выток, -

Пахілае, згалелае, аднойчы

Тужліва скрыпне на зыходзе ночы,

Губляючы апошні раз лісток.

Муза

Трапяткая, як са зла,

Не рашаецца задача.

Ты ў маё жыццё ўвайшла

На бяду маю няйначай.

Закружыла, замяло,

Пух з таполяў адлятае…

І загадкі б не было,

Каб…

Такая маладая!

Ні прывеціць, ні прагнаць,

Ні масціць насустрач кладкі.

Ды й на тое ёсць вясна,

Каб вадзіць з юнацтва згадкі.

Прыпыніцца б і сысці.

Толькі верш вось занатую.

“Я ў тваім жывым жыцці

Ні на што не прэтэндую…”

Непраглядная імгла

На краю адвечных ісцін.

Ты ў маё жыццё ўвайшла,

А я ў ім шукаю выйсце.

Што, калі не жарты зла?

Месяц збіўся з ліку квадраў?

“Як жа ты мяне знайшла?”

“Твой настолькі просты адрас”.

 “Без цябе ў мяне праблем…

Новых шмат, ёсць і старыя…

Як тваё імя?”

“На “М”.

“Мне гадаць?

О, ма…Марыя!..”

Што для думкі прамільгнуць? –

Шпаркай, лёгкай, без аковаў.

Крок раблю насустрач: “Будзь!

Будзь са мной абавязкова.

Як вяртанне ў маладосць,

Мілы клопат і абуза.

Стаўлю чай, раз госця ёсць,

Для мяне на “М” ты – Муза”.

Не на зло і не са зла

Для душы пяшчотным раем

Ты ў маё жыццё ўвайшла,

Прымасцілася на краі.

